ITTRA LIL MIN MA JEMMINX

PAPA FRANGISKU JWIEĠEB LILL-ĠURNALIST

EWĠENJU SCALFARI FUQ IL-ĠURNAL “LA REPUBLICA”

Għażiż Dottor Scalfari,

B’ġentilezza ħajja nixtieq b’din l-ittra inwieġeb, għalkemm biss fuq linji generali, għal tiegħek li int indirizzajtli fil-ġurnal “La Republica” tas-7 ta’ Lulju b’serje ta’ riflessjonijiet personali, li mbagħad komplejt iżżewwaqhom fl-istess ġurnal fis-7 t’Awwissu. Niżżikħajr, qabel xejn, għall-attenzjoni li biha ridt taqra l-Enċiklika Lumen Fidei. Fil-fatt, din l-Enċiklika fl-intenzjoni tal-maħbub predeċessur tiegħi, Benedittu XVI li kkonċepiha u li fil-bicca l-kbira editjaha, u li jien bi gratitudni writtaha, hija indirizzata mhux biss biex twettaq fil-fidi f’Ġesù Kristu lil dawk li  huma ġa magħrufin fiha, iżda wkoll biex tqajjem djalogu sinċier u rigoruż ma’ min, bħalek, jiddefinixxi lilu innifsu bħala “ma jemminx imma li għal ħafna snin hu interessat u msaħħar bil-predikazzjoni ta’ Ġesù ta’ Nażaret”

Għaldaqstant bla dubbju ta’ xejn jidhirli li tkun ħaġa pożittiva mhux biss għalina  singoli iżda wkoll għas-soċjetà li fiha ngħixu, li nieqfu biex niddjalogaw fuq realtà hekk important bħalma hi l-fidi, din il-fidi li twassalna għall-predikazzjoni u għal figura ta’ Ġesù.   

Naħseb li partikularment hemm żewġ ċirkustanzi li llum jagħmlu dan id-djalogu doveruż u prezzjuż. Wara kollox, bħalma nafu, huwa jifforma wieħed mill-għaniet ewlenin tal-Konċilju Vatikan II, li riedu Ġwanni XXIII u riduħ ukoll il-ministeru tal-Papiet, li kull wieħed minnhom bis-sensibiltà u bil-kontribut tiegħu, minn dak iż-żmien sallum, mexa fuq linji indikati mill-Konċilju. 

L-ewwel ċirkustanza – kif insibu fl-ewwel paġni ta’ l-Enċiklika – ġejja mill-fatt li matul is-sekli tal-modernità kellna paradoss: il-fidi nisranija, bin-novità u l-influwenza tagħha fuq il-ħajja tal-bniedem li kienu sa mill-bidu espressi bis-simbolu tad-dawl, kienet spiss mixlija bħala d-dlamm tas-superstizzjoni kontra id-dawl tar-raġuni. Hekk li bejn min-naħa l-waħda l-Knisja u l-kultura b’ispirazzjoni nisranija, u min-naħa l-oħra l-kultura moderna mmarkata bl-illuminiżmu, wasalna biex ma jkunx hemm kommunikazzjoni. Wasal issa ż-żmien, u propriju għalhekk il-Vatikan II ta bidu ta’ l-istaġun, għal djalogu bil-miftuħ u bla preġudizzi li jiftaħ il-bibien għal laqgħa serja u għammiela.

It-tieni ċirkustanza, għal min qed ifittex li jkun fidil għad-don li jimxi wara Ġesù fid-dawl tal-fidi, ġejja mill-fatt li dan id-djalogu mhuwiex xi aċċessorju sekondarju għall-eżistenza ta’ min jemmen: għall-kuntrarju hu espressjoni intima u indispensabbli tagħha. Ippermettili dwar dan nikkwotalek stqarrija ta’ l-Enċiklika li fil-fehma tiegħi  hija wisq important: minħabba li l-verità li tixhed il-fidi hi dik ta’ l-imħabba – hemm emfasi – “jirriżulta b’mod ċar li l-fidi mhijiex intransiġenti, imma tikber fil-konvivenza li tirrispetta lil ieħor. Min jemmen mhuwiex arroganti; għall-kuntrarju, il-verità tagħmlu umli, waqt li jkun konxju li aktar milli nippossedjuha aħna, hija l-fidi li tgħannaqna u tippossedina. ’L bogħod milli tagħmilna riġidi, is-sigurtà tal-fidi tqegħedna f’mixja, u tagħmel li x-xhieda u d-djalogu jkunu possibbli ma’ kulħadd” (n. 34). Dan hu l-ispirtu li janima il-kliem li qed nikteb.
Għalija l-fidi twieldet mill-laqgħa ma’ Ġesù. Laqgħa personali, li missitli qalbi u li tat direzzjoni u sens ġdid għall-eżistenza tiegħi. Imma fl-istess ħin laqgħa li setgħet tkun possibbli mill-kommunità ta’ fidi li fiha għixt u li fiha sibt li nista’ nersaq biex nifhem l-Iskrittura, il-ħajja ġdida, li bħall-ilma li joħroġ b’ qawwa mill-blat, tinfirex minn Ġesù permezz tas-sagramenti, il-fraternità ma’ kulħadd u l-qadi tal-foqra, xbieha vera tal-Mulej.
Mingħajr il-Knisja – emminni – ma kontx inkun nista’ niltaqa’ ma’ Ġesù, għalkemm kont konxju li dak id-don immens li hija l-fidi huwa mħares f’vażuni tal-fuħħar tal-umanità tagħna. Issa u preċisament minn hawn, minn din l-esperjenza personali ta’ fidi li għixt fil-Knisja li nħossni lest li nisma’ il-mistoqsijiet tiegħek u li nfittex, flimkien miegħek, it-toroq li tulhom nistgħu, forsi, nibdew nimxu biċċa mixja flimkien.

Skużani jekk ma nimxix pass pass ma’ l-argumentazzjonijiet li int ġibt fl-editorjal tas-7 ta’ Lulju. Jidhirli li jkun ta’ aktar frott – u jekk mhux ħaġ’oħra huwa aktar naturali għalija – li immorru b’ċertu mod għall-qalba tal-konsiderazzjonijiet tiegħek. Anqas ma jien sejjer nidħol fil-modalità espozittiva li fuqha mxiet l-Enċiklika, u li fiha int tara in-nuqqas ta’ sezzjoni dedikata speċifikament għall- esperjenza storika ta’ Ġesù ta’ Nażżaret.
Nosserva biss, biex nibda, li analisi ta’ din ix-xorta mhijiex sekondarja. Wara kollox waqt li insegwu l-loġika li tmexxina biex nifhmu l-Enċiklika, fil-fatt hi kwistjoni li nieqfu u naraw b’attenzjoni xi jfisser dak li qal u għamel Ġesù, u hekk fl-aħħar dak li Ġesù kien u li hu għalina. L-Ittri ta’ Pawlu u l-Vanġelu ta’ Ġwanni, li għalihom l-Enċiklika tagħmel referenza speċjali, huma fil-fatt mibjija fuq il-bażi solida tal-ministeru messjaniku ta’ Ġesù ta’ Nażaret, ministeru li jilħaq il-quċċata deċisiva tiegħu fil-għid tal-mewt u l-qawmien.

Għaldaqstant, jeħtieġ li niltaqgħu ma’ Ġesù, ngħid jien, fil-ġrajjiet konkreti u ibsin tiegħu, hekk kif jirrakkontahomlna speċjalment il-Vanġelu ta’ Marku li hu l-aktar  Vanġelu qadim. Hemm jidher ċar li “l-iskandlu” li kliemu u għemilu qajmu kien ġej mill-“awtorità” straordinarja li kellu: “awtorità” hi kelma li jużaha il-Vanġelu ta’ Marku, imma mhix faċli li tkun maqluba għat-taljan. Il-kelma griega hi exousìa li litteralment toħodna għal dak li “ġej mill-eżistenza”, dak li hu. Għalhekk mhix xi ħaġa esterna jew furzata, imma ħaġa li ġejja mill-intern u li tasserixi ruħha. Fir-realtà Ġesù jaġixxi, jkeċċi u jgedded – hu stess jgħidu – mill-għaqda tiegħu m’Alla, imsejjaħ familjalment Abba, dak li jagħtih din l-“awtorità” biex jużaha  favur il-bnedmin.
Hekk Ġesù jipprietka “bħal wieħed ki għandu k-awtorità”, ifejjaq, isejjaħ id-dixxipli biex jimxu warajh, jaħfer …dawk il ħwejjeġ kollha li fit-Testment il-Qadim kienu ta’ Alla u ta’ Alla biss. Il-mistoqsija li spiss tidher fil-Vanġelu ta’ Marku “min hu dan li …?” u li hija dwar l-identità ta’ Ġesù ġejja mill-fatt ċar li kienet awtorità differenti minn dik ta’ din id-dinja, awtorità li ma kenitx qegħda biex teżerċita il-qawwa tagħha fuq l-oħrajn, imma biex taqdihom, biex tagħtihom il-libertà u l-milja tal-ħajja. U dan kollu sal-punt li tqiegħed f’riskju l-istess ħajja, ġġarrab l-inkomprensjoni, it-tradiment, iċ-ċaħda, sal-punt li tkun kundannat għall-mewt, u tkun mitluq fl-abbandun fuq is-salib.
Iżda Ġesù jibqa’ fidil lejn Alla sa l-aħħar.
U proprju dak il-ħin – kif, skont il-Vanġelu ta’ Marku, jesklama iċ-ċenturjun Roman minn taħt is-salib, –  li Ġesù juri ruħu, paradossalment, bħala l-Iben t’Alla! Iben ta’ dak Alla li hu mħabba u li jrid, kollu kemm hu, li l-bniedem, kull bniedem jagħraf lilu nnifsu u jgħix huwa ukoll bħala veru ibnu. Dan, skont il-fidi nisranija, huwa mseddaq mill-fatt li Ġesù qam mill-imwiet: mhux biex ikanta vittorja fuq dawk li ċaħduh, iżda biex jixhed li l-imħabba t’Alla hija aqwa mill-mewt, li l-maħfra t’Alla hija aqwa minn kull dnub, u li vallapena taħli ħajtek sal-mewt biex tagħti xhieda ta’ dan id-don immens.
Il-fidi nisranija temmen dan: li Ġesù hu l-Iben t’Alla li ġie biex jagħti ħajtu ħalli jiftaħ għal kulħadd it-triq ta’ l-imħabba. Għandek tabilħaqq raġun, għażiż Dottor Scalfari, meta fl-Inkarnazzjoni ta’ l-Iben t’Alla tara  il-pern tal-fidi nisranija. Diġà kien kiteb hekk Tertuljanu caro cardo salutis “il-ġisem ta’ Kristu il-pern tas-salvazzjoni”. Għaliex l-inkarnazzjoni, jiġifieri il-fatt li l-Iben t’Alla ħa l-ġisem tagħna u qasam magħna il-ferħ u d-tbatija, ir-rebħiet u l-iskonfitti ta’ ħajjitna, sa t-tnehida tas-salib, waqt li jgħix kull ħaġa fl-imħabba u fil-fedeltà lejn Alla, tixhed  l-imħabba inkredibbli li Alla għandu għal kull bniedem, il-valur bla qies, li jagħraf fih.

Għalhekk kull wieħed minna huwa msejjaħ biex jagħmel tiegħu il-ħarsa u l-għażla ta’ l-imħabba ta’ Ġesù, biex jaħseb u jaġixxi bl-istess mod tiegħu. Din hi l-fidi bl-espressjonijiet kollha li f’waqthom huma mfissra fl-Enċiklika.
Dejjem fl-editorjal tas-7 ta’ Lulju, int staqsejtni wkoll kif wieħed jifhem l-oriġinalità tal-fidi nisranija li għandha l-pern tagħha fuq l-inkarnazzjoni ta’ l-Iben t’Alla, rispettivament għar-reliġjonijiet oħra li għall-kuntrarju dejjem jersqu lejn it-traxxendenza assoluta t’Alla.

L-oriġinalità, ngħid jien, qegħda propriju fil-fatt li l-fidi tagħmilna sieħba, f’ Ġesù, fir-relazzjoni li għandu m’Alla li hu Abba, u f’dan id-dawl fir-relazzjoni li għandu mal-bnedmin, inklużi l-għedewwa, b’sinjal ta’ imħabba. Fi kliem ieħor, il-filjolanza ta’Ġesù, kif tippreżentahielna il-fidi nisranija mhijiex rivelata biex turi firda insormontabbli bejn Ġesù u l-oħrajn kollha: imma biex tgħidilna li fiH, aħna lkoll msejħin biex inkunu wlied l-uniku Missier u aħwa bejnietna.
Is-singularità ta’ Ġesù hija għall-kommunikazzjoni u mhux għall-eskluzjoni. Sgur, minn dan tiġi wkoll – u din mhix xi ħaġa ċkejkna – id-distinzjoni bejn l-isfera reliġjuża u l-isfera politika li hija konfirmata bil-frażi “agħti lil Alla dak li hu ta’ Alla u lil Ċesari dak li hu ta’ Ċesati”, kif qalha b’ċarezza Ġesù  u li fuqha, b’ħafna taħbid, imbniet l-istorja ta’ l-Oċċident. Il-Knisja, fil-fatt, hija msejħa biex tiżra l-ħmira u l-melħ tal-Vanġelu, jiġifieri l-imħabba u l-ħniena t’Alla li jilħqu in-bnedmin kollha; l-ewwel nofs il-frażi jindika l-għan  ultra-terren u definittiv tad-destin tagħna, waqt li t-tieni jħalli għas-soċjietà ċivili u politika il-ħidma iebsa li tartikola u tinkarna fil-ġustizzja u solidarjetà, f’liġijiet u paċi, ħajja dejjem aktar umana.
Għal min jgħix il-fidi nisranija dan ma jfissirx ħarba mid-dinja u tfittxija ta’ xi forma ta’ dominju, iżda qadi lill-bniedem, lil kull bniedem u lill-bnedmin kollha, nibdew minn dawk li huma fil-limiti ta’ l-istorja, waqt li jinżamm preżenti is-sens tat-tama li minkejja kollox iqanqalna biex nagħmlu l-ġid u biex dejjem inħarsu aktar ’l hemm.

F’ għeluq tal-ewwel artiklu tieghek int staqsejtni wkoll, x’ngħidu għall-aħwa lhud dwar il-wegħda magħmula lilhom minn Alla: kollox spiċċa fix-xejn? Dan huwa – emminni – interrogattiv li bħala nsara jġagħalna naħsbu b’mod radikali, għaliex, qabel kollox minn żmien il-Konċilju Vatikan II, erġajna skoprejna li l-poplu lhudi għadu għalina l-għerq qaddis li minnu nibet Ġesù. Jien ukoll, fil-ħbiberuja li jien ikkoltivajt tul dawn is-snin kollha ma’ l-aħwa lhud fl-Arġentina, ħafna drabi fit-talb tiegħi staqsejt dan ’l Alla, partikularment meta ħsiebi kien imur fuq it-tifkira tal-esperjenza terribbli tax-Shoah. Dak li nista’ ngħidlek, flimkien ma’ l-appostlu Pawlu, hu li l-fedeltà t’Alla għall-alleanza stretta ma’ Izrael qatt ma ġiet nieqsa u li tul il-provi terribbli ta’ dawn is-sekli, il-lhud zammew il-fidi tagħhom f’Alla. U ta’dan qatt ma nistgħu inkunu biżżejjed grati, bħala Knisja imma wkoll bħala umanità. Huma mbagħad, waqt li jipperseveraw fil-fidi f’Alla ta’ l-alleanza, ifakkru lil kulħadd, ukoll lilna nsara, li aħna qegħdin dejjem nistennew, bħala pellegrini, ir-ritorn tal-Mulej, u għalhekk għandna nkunu dejjem miftuħin lejh u li qatt ma nieqfu fejn diġà wasalna.
Hekk niġi għat-tliet mistoqsijiet li għamiltli fl-artiklu tas-7 t’Awwissu. Jidhirli li fl-ewwel tnejn, dak li tixtieq qalbek hu li tifhem l-attitudni tal-Knisja lejn dawk li ma jaqsmux magħha il-fidi f’Ġesù. Qabel kollox tistaqsini jekk Alla ta’ l-insara jaħfirx lil min ma jemmix u ma jfittix il-fidi. Premiss il-fatt – u din hi ħaġa fondamentali – li l-hniena t’Alla m’għandix limiti jekk wieħed idur lejh b’qalb sinċiera u sogħbiena, il-kwistjoni ta’ dak il-bniedem li ma jemminx f’Alla qegħeda filli jobdi l-kuxjenza. Hemm dnub ukoll għal min m’għandux il-fidi meta  jmur kontra l-kuxjenza tiegħu. Li tisma’ u tobdi l-kuxjenza fil-fatt ifisser li tiddeċiedi quddiem dak li jidhirlek jkun tajjeb jew ħażin. U din id-deċiżjoni tiddetermina t-tjubija jew il-ħażen tal-azzjoni tagħna.
It-tieni ħaġa, qed tistaqsini jekk l-fehma li żżomm li ma jeżisti ebda assolut u allura anqas ebda verità assoluta, iżda li hemm biss serje ta’ veritajiet relattivi u soġġettivi, hijiex żbaljata u dnub. Biex nibda, jien kieku ma kontx nitkellem, anqas għal min jemmen, fuq verità “assoluta” fis-sens li l-assolut hu dak li mhu marbut ma’ xejn, fis-sens li m’għandu ebda relazzjoni. Issa, skond il-fidi nisranija il-verità hija l-imħabba t’Alla lejna f’Ġesù Kristu. Għalhekk il-verità hija relazzjoni! Tant’ hu veru li wkoll kull wieħed minna jagħmel din il verità tiegħu u jesprimiha kif jifhimha hu: mill-istorja u kultura tiegħu, mis-sitwazzjoni li fiha jgħix eċċ. Dan ma jfissirx li l-verità hija varjabbli u suġġestiva, ’l bogħod minn hekk! Iżda jfisser li hi tingħata lilna dejjem u biss bħala mixja u ħajja. Mhux forsi kien Ġesù stess li qal: “Jiena it-triq, il-verità, il-ħajja”? Fi kliem ieħor, il-verità li fl-aħħar mill-aħħar hi ħaġa waħda ma’ l-imħabba teħtieġ l-umiltà biex tkun infittxa, milqugħa u espressa.
Għalhekk hemm bżonn li l-kliem jinftihem sewwa, u, forsi biex wieħed joħroġ mid-djuq ta’ kuntrast … assolut, aħjar jifformula mill-ġdid il-kwistjoni. Naħseb li llum huwa assolutament meħtieġ li wieħed jibda dak id-djalogu kalm u kostruttiv li jien xtaqt fil-bidu ta’ din it-tweġiba tiegħi. 
Fl-aħħar mistoqsija staqsejtni jekk, meta ma jkunx hemm aktar nies fid-dinja, jgħebx ukoll il-ħsieb kapaċi li jaħseb f’Alla. Sgur, il-kobor tal-bniedem qiegħed fil-fatt li hu kapaċi jaħseb f’Alla; fi kliem ieħor, li jista’ jgħix f’relazzjoni konxja u responsabbli miegħu. Iżda r-relazzjoni hija bejn żewġ realtajiet. Alla – din hi l-fehma tiegħi u din hi l-esperjenza tiegħi ma’ dawk kollha li, lbieragħ u llum, naqsamha magħhom – mhuwiex xi idea, għalkemm l-iżjed għolja, frott tal-ħsieb tal-bniedem. Alla hu realtà b’ “R” kapitali. Ġesù rrevelahulna – u hu jgħix f’relazzjoni Miegħu – bħal Missier ta’ tieba u ħniena nfinita. Għalhekk Alla ma jiddependix mill-ħsieb tagħna. Wara kollox, ukoll meta il-ħajja tal-bniedem fuq l-art tiġi biex tintemm – u  għall-fidi nisranija, fl-aħħar mill-aħħar, din id-dinja kif nafuha aħna wkoll hija destinata biex tintemm – il-bniedem ma jispiċċax li jeżisti, u b’mod li ma nafux, anqas ma jispicca l-univers maħluq miegħu. L-iskrittura titkellem fuq “smewwiet ġodda u art gdida” u tisħaq li fit-tmiem, bla ma nafu fejn u meta, aħna bil-fidi risqin lejh b’xewqa u b’tama qawwija u Alla jkun “kollox f’kulħadd”. 
Għażiż Dottor Scalfari, nagħlaq hekk dawn ir-riflessjonijiet tiegħi kawżati minn dak li int ridt tgħaddili u tistaqsini. Ilqagħhom bħala tweġiba tentattiva u provviżorja, imma sinċiera u fiduċjuża, għall-istedina li nagħmlu biċċa triq flimkien. Il-Knisja, emminni, minkejja l-mixi bil-mod, l-infedeltajiet, l-iżbalji u d-dnubiet kollha li setgħet għamlet u li għad tista’ tagħmel mill-membri tagħha, m’għandhiex sens u għan ieħor ħlief dak li tgħix u tagħti xhieda ta’ Ġesù. Hu dak li kien mibgħut mill-Abba “biex iwassal il-bxara t-tajba lill-imsejknin, iħabbar il-ħelsien lill-imjassrin, jagħti d-dawl lill-għomja, jibgħat il-ħelsien lill-maħqurin u jxandar is-sena tal-ħniena t’Alla (Luqa 4, 18-19).
B’tislijiet fraterni,

Franġisku.
Miġub għall-Malti minn Fr Anton Azzopardi SJ.

